
ᔫᓂ 5ᒥ 2023:  ᑮᓇᐃᔭᐃᓐᓇᖕᓂᒧᑑᖏᒻᒪᑦ 
  
ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ (NEU/PSAC) ᑭᒃᑯᓕᒫᓂᑦ ᐃᖅᑲᓇᐃᔭᖅᑏᑦ ᖃᑐᔾᔨᖃᑎᒌᖏᑦ ᑲᓇᑕᒥ 
ᐅᑭᐅᖅᑕᖅᑐᒥᐅᓄᑦ ᑭᒡᒐᖅᑐᐃᓪᓗᑎᑦ ᑲᑎᖃᑎᖃᖅᓯᒪᒻᒪᑕ ᑭᒡᒐᖅᑐᐃᔨᓂᑦ ᐃᓪᓗᓕᕆᔨᒃᑯᓃᖔᖅᑐᓂᑦ (IHA) ᐱᖓᑦᓯᖕᒥᑦ, 
ᒪᐃ 31ᐅᑎᓪᓗᖑ, 2023. 
  
ᐃᖃᓗᓐᓂ ᐃᓪᓗᓕᕆᔨᒃᑯᑦ ᐲᖅᓯᑦᑕᐃᓕᒻᒪᑕ ᐊᖏᖃᑎᒌᕈᑕᐅᓯᒪᓚᐅᖅᑐᓂᑦ ᐃᖅᑲᓇᐃᔭᖅᑏᑦ ᖃᖓᒃᑰᓂᖃᖅᑎᑕᐅᓂᖏᑦ 
ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᑦ ᐱᔪᓐᓇᐅᑎᖏᑕ ᐃᓚᖏᓐᓂᑦ.  ᐃᖅᑲᓇᐃᔭᕝᕕᒃ ᐱᒍᒪᔭᖏᑎᒍᑦ 
ᐊᑐᐃᓐᓇᐅᖁᔨᒍᓐᓃᖅᓯᒪᒻᒪᑕ ᕿᑐᕐᖏᐅᖅᑐᑦ ᐃᑲᔫᓯᐊᒃᓴᖏᑕ ᐃᓚᖏᓐᓂᑦ, ᓄᖅᑲᖅᑐᓄᑦ ᐊᑭᓕᐅᑏᑦ, 
ᐃᖅᑲᓇᐃᔭᖏᑐᐊᕋᒥ ᐲᔭᐃᕕᐅᕖᑦ ᐊᒻᒪᓗ ᐊᓯᖏᑦ ᓄᖅᑲᖓᑲᐃᓐᓇᓂᐊᓪᓗᓂ ᐃᑲᔫᓯᐊᒃᓴᑦ ᑐᕌᖓᔪᑦ 
ᖃᖓᒃᑰᓂᖃᖅᑎᑕᐅᔪᓄᑦ ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᓄᑦ.  ᑕᐃᒫᓪᓗ ᑭᓪᓕᖃᖅᑎᑦᑎᒍᒪᓂᖏᑦ ᐃᖅᑲᓇᐃᔭᑲᐃᓐᓇᖅᑐᓄᑦ 
ᕿᑲᕐᓇᐅᑎᓪᓗᒍ ᐃᖅᑲᓇᐃᔭᓐᓇᐅᑎᓐᓇᒍ ᐱᖃᑕᐅᔪᓐᓇᓲᖑᒻᒪᑕ ᑕᑯᓪᓗᒋᑦ ᐃᖅᑲᓇᐃᔭᖅᑏᑦ ᐱᐅᓯᖏᑦ ᐱᖁᔭᓕᐊᖑᓯᒪᔪᑦ 
ᐊᒻᒪᓗ ᐃᓚᒋᔭᐅᖁᔭᐅᓇᑎᑦ ᐊᒥᓱᓄᑦ ᐊᖏᖃᑎᒌᕈᑕᐅᓯᒪᔪᓂᑦ, ᐱᖃᓯᐅᑎᓗᓂ; ᑭᖑᕝᕖᓯᒪᓪᓗᑎᑦ ᑮᓇᐅᔾᔭᓵᑦᓴᖏᓐᓂᑦ, 
ᐃᖅᑲᓇᐃᔭᕈᑎᒥᓂᖏᓐᓂᑦ ᐊᒻᒪᓗ ᖃᓄᐃᑦᑐᖃᕐᓂᖅᑲᑦ ᐃᖅᑲᖅᑐᐃᕕᒃᑰᒍᓐᓇᐅᑎᓂᑦ.  ᑕᒪᒃᑮᑦ ᐃᖅᑲᓇᐃᔭᖅᑏᑦ 
ᖃᖓᒃᑰᓂᖃᑎᖅᑕᐅᔪᑦ ᐊᒻᒪᓗ ᐃᖅᑲᓇᐃᔭᑲᐃᓐᓇᖅᑐᑦ ᐃᓚᒋᔭᐅᓪᓗᑎᑦ ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ, 
ᑭᒃᑯᓕᒫᓂᑦ ᐃᖅᑲᓇᐃᔭᖅᑏᑦ  ᖃᑐᔾᔨᖃᑎᒌᖏᑦ ᑲᓇᑕᒥ ᐅᑭᐅᖅᑕᖅᑐᒥᐅᓄᑦ ᑐᖔᓂ.     
 
ᐃᖅᑲᓇᐃᔭᕝᕕᓪᓗ ᐱᒍᒪᔭᖕᒥᑎᒍᑦ ᐃᓚᓯᒍᒪᓪᓗᑎᑦ ᐅᖃᐅᓯᖅ ᐱᓪᓗᒍ ᑕᐃᒫᓪᓗ ᑭᓪᓕᖃᖅᑎᑦᑎᒍᒪᓪᓗᑎᑦ 
ᐃᓚᒋᖃᓯᐅᑎᓲᓂᑦ ᑮᓇᐅᔾᔭᓵᖏᑕ ᓇᓪᓕᐅᒃᑯᒫᖏᓐᓂᑦ ᐃᖅᑲᓇᐃᔭᖅᑏᑦ ᐅᖃᓕᒪᒍᓐᓇᖕᓂᖏᑦ ᖃᓪᓗᓈᑎᑐᑦ, ᐅᐃᕖᑎᑐᑦ 
ᐊᒻᒪᓗ ᐃᓚᓯᒍᒪᓪᓗᑎᑦ ᐃᓄᑦᑎᑑᓲᓄᑦ.  ᐃᖅᑲᓇᐃᔭᕝᕕᐅᔪᖅ ᐃᓚᓯᒃᑲᓐᓂᓐᓂᐊᕐᓂᕋᖅᓯᒪᓪᓗᓂ 
ᐊᑭᒃᑐᕆᐊᖅᑕᐅᓛᕐᓂᖏᓐᓂᑦ ᐅᖃᐅᓯᓕᕆᓂᖕᒧᑦ ᑐᕌᖓᔪᑦ, ᑭᓯᐊᓂ ᐱᒍᒪᔭᖕᒥᓂᑦ ᐃᓚᓯᓯᒪᒻᒪᑕ ᐅᖃᐅᓯᐅᑉ ᒥᔅᓵᓄᑦ 
ᑭᓪᓕᖃᖅᑎᑦᑎᓂᖕᒥᑦ ᐃᖅᑲᓇᐃᔭᖅᑏᑦ ᐃᓚᐃᓐᓇᖏᑦ ᐱᖃᑕᐅᔪᓐᓇᖁᓪᓗᒋᑦ ᐱᒋᐊᓕᕋᓗᐊᖏᓐᓂᑦ ᑮᓇᐅᔾᔭᓵᖏᑕ 
ᓇᓪᓕᐅᒃᑯᒫᖏᓐᓂᑦ.  ᑕᐃᒃᑯᐊᓗ ᐃᑉᐱᒍᓱᓗᐊᖕᓇᑎᑦ ᖃᓪᓗᓈᑦ ᓄᓇᙵᓐᓂᑦ ᑕᒪᒃᑯᓇᙵᑦ ᑐᑭᓯᐊᖏᓗᐊᖕᓂᖏᓐᓄᑦ 
ᓄᓇᕗᑦ ᐃᓄᖕᓄᑦ ᓄᓇᒋᔭᐅᒋᐊᖓ ᐊᒻᒪᓗ ᖃᓪᓗᓈᑦ ᐅᖃᐅᓯᖓᑦ ᑭᖑᓪᓕᐅᑎᑕᐅᓯᒪᒋᐊᖃᖕᓂᖓᓂᑦ ᐃᓄᖁᑎᖏᑕ 
ᐅᖃᐅᓯᖓᑕ ᓴᓂᐊᓂ - ᐃᓄᑦᑎᑐᑦ ᓯᕗᓪᓕᐅᒐᓗᐊᙵᑦ.  ᓄᓇᖅᑲᑎᖏᓪᓗ ᐃᓄᑦᑎᑐᓲᑦ ᐊᑐᖅᑐᐊᖅᑐᓪᓗ 
ᐃᓪᓗᓕᕆᔨᒃᑯᓐᓂᑦ ᐅᖃᐅᓯᖕᒥᓂᑦ ᐊᑐᕈᓐᓇᕆᐊᖃᖕᒪᑕ ᐅᖃᐅᓯᕆᒻᒪᒍᓪᓗ ᑕᒫᓂ.  ᑭᓯᐊᓂ ᐃᖅᑲᓇᐃᔭᖅᑎᖁᑎᖏᑦ 
ᖃᓪᓗᓇᐅᔭᒍᓐᓇᕆᐊᓖᑦ ᐊᖓᔪᖅᑕᐅᑎᖏᓐᓄᑦ.  ᐃᓄᑦᑎᑑᒍᓐᓇᓐᓂᐅᔪᖅ ᓄᓇᖅᑲᑎᖕᒥᓄᑦ ᓱᕐᓗ ᓱᕙᓕᑭᐊᖅ ᐅᕝᕙᓘᓐᓃᑦ 
ᐃᓪᓕᓇᖅᑑᓗᐊᖏᓐᓂᖓᓄᑦ ᐃᖅᑲᓇᐃᔭᕝᕕᐊᓂ, ᑕᒪᓐᓇᓗ ᑐᙵᕕᓪᓚᕆᐅᑎᓪᓗᒍ ᐃᓱᒪᒋᔪᓐᓇᐃᖅᓯᔪᓐᓇᓂᖕᒥᑦ 
ᒪᑭᑉᐸᓪᓕᐊᓂᖕᒧᓪᓗ ᐊᒻᒪᓗ ᐅᖃᐅᓯᖅ ᒪᑭᑕᖁᓪᓗᒍ.   
 
ᐊᓯᖏᓪᓗ ᐱᒍᒪᔭᖕᒥᒍᑦ ᐃᖅᑲᓇᐃᔭᕝᕕᐅᑉ ᐊᓯᐊᒎᖔᖁᔨᓂᖏᑦ ᓇᓪᓕᐅᒃᑯᒫᖏᑦ ᓄᓇᕗᒻᒥ ᐅᑭᐅᖅᑕᖅᑐᒥᐅᒃ 
ᐃᑲᔫᓯᐊᒃᓴᖏᓐᓄᑦ ᑕᐃᒃᑯᐊᓗ ᒫᓐᓇ ᐊᑐᖅᑕᐅᔪᑦ ᖁᔭᓈᓪᓗᒋᑦ.  ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᔨᖏᑦ 
ᒪᓕᔅᓴᐅᑎᒍᒫᖅᑑᒐᓗᐊᑦ ᐅᓪᓗᒥ ᐊᑐᖅᑕᐅᓕᖅᑐᓂᑦ ᐊᓯᖏᓐᓄᑦ.  ᑭᓯᐊᓂ ᐊᖏᖅᓯᒪᖏᒻᒪᑦ ᐃᖅᑲᓇᐃᔭᕝᕕᒃ, 
ᐃᒪᐃᓘᓕᕋᓗᐊᕋᒥ ᑕᐃᒃᑯᐊ ᖁᓕᓗ ᒪᕐᕉᒃ ᐃᖅᑲᓇᐃᔭᖅᑏᑦ ᐱᐅᓂᖅᓴᒥᑦ ᐊᑎᓕᐅᖅᓯᒪᒐᔭᕆᐊᖏᑦ ᓇᓪᓕᐅᒃᑯᒫᖏᓪᓗᑦ 
ᓈᒻᒪᓐᓂᖅᓴᐅᓗᑎᑦ ᐱᒍᒪᔭᖕᒥᓂᑦ, ᓱᕐᓗ ᑮᓇᐅᔭᐃᔭᙱᓂᖅᓴᐅᓗᑎᑦ ᓇᒻᒥᓂᖅ.  ᓄᑖᑦ ᓇᓪᓕᐅᒃᑯᒫᔅᓴᑦ 
ᐱᕕᔅᓴᖃᖅᑎᒃᓯᓪᓗᓂ ᐃᒫᒃ ᐊᑕᐅᒃᓯᒃᑯᐊᓗᒃ ᐊᑭᓕᖅᑕᐅᖃᑦᑕᕋᔭᕐᖓᑕ ᐅᑭᐅᖅᑕᖅᑐᒥᐅᑦ ᐃᖅᑲᓇᐃᔭᖅᑎᖏᑦ, 
ᐅᖃᐅᓯᐅᓚᖅᑐᓪᓗ ᐃᖅᑲᓇᐃᔭᖅᕕᐊᑕ ᑭᒡᒐᖅᑐᐃᔨᐊᓄᑦ, “ᓴᓂᕝᕙᐃᒍᓐᓇᒃᓯᐊᖏᓐᓂᖏᓐᓄᑦ ᑮᓇᐅᔭᓂᑦ”. 
ᐃᓚᖏᑦ ᐃᖅᑲᓇᐃᔭᖅᑏᑦ ᐃᖃᓗᐃᑦ ᐃᓪᓗᓕᕆᔨᒃᑯᓐᓂᑦ ᑮᓇᐅᔾᔭᓴᙱᓗᐊᓐᓂᖏᓐᓄᑦ ᐊᑭᑭᓐᓂᓪᓕᒋᐊᖅᓯᒪᔪᒥᑦ  
ᐃᓪᓗᖃᖅᑎᑕᐅᔭᕆᐊᓖᑦ.  ᐃᖅᑲᓇᐃᔭᕝᕕᖓᓪᓗ ᑮᓇᐅᔾᔭᓵᖏᓐᓂᑦ ᐃᖅᑲᓇᐃᔭᖅᑎᖁᑎᖏᑕ ᐲᔭᐃᕕᐅᖃᑦᑕᖁᔨᓪᓗᑎᑦ 
ᐊᑐᖅᑐᐊᖅᑕᖏᑕ ᐊᑭᖏᓐᓂᑦ.  ᑭᒡᒐᖅᑐᐃᔩᑦ ᐃᖅᑲᓇᐃᔭᖅᑎᓄᑦ ᐅᖃᖅᑐᑦ ᑕᒪᒃᑯᐊ ᓇᒻᒥᓂᖅᓱᒍᓐᓇᕆᐊᓖᑦ 
ᐃᖅᑲᓇᐃᔭᖅᑎᖁᑎᖏᑦ ᐃᓪᓗᓕᕆᔨᒃᑯᑦ ᐃᓱᒪᖅᓱᒍᓐᓇᖁᓪᓗᒋᑦ ᐊᑭᓖᒋᐊᓕᖃᖅᑕᒥᓂᑦ ᓇᒻᒥᓂᖅ.  ᓱᕈᓯᓛᖅᑎᑐᑦ 
ᐱᔭᐅᖏᓪᓗᑎᑦ ᐊᑭᓕᒃᓴᐃᔭᐃᔪᓐᓇᓐᓂᖏᓐᓄᑦ ᓇᒻᒥᓂᖅ - ᑕᒪᒃᑯᓇᙵ ᐃᓱᒪᖃᒋᐊᒃᑲᓂᔪᓐᓇᓐᓂᖃᙵᑕᑦᑕᐅᖅ 
ᓄᓇᖅᑲᑎᖓᑎᑐᑦ ᑕᐃᒫᓪᓗ ᐃᑉᐱᒋᔭᐅᑦᓯᐊᕆᐊᓖᑦ.   
 
ᐅᖃᐅᓯᐅᒃᑲᓐᓂᓚᐅᓐᓇᑎᑦ ᐊᑭᓕᖅᓱᖅᑕᐅᓂᕆᕙᑦᑕᖏᑕ ᒥᔅᓵᓄᑦ ᒫᓐᓇᐅᔪᖅ. 
 
ᐱᓱᑉᐸᑦᑐᑦ ᐃᖅᑲᓇᐃᔭᖅᑏᑦ ᐃᑲᔪᖅᑕᐅᔭᕆᐊᖃᓚᐅᖅᑐᑦ ᑮᓇᐅᔭᖅᑎᒍᑦ ᐊᒻᒪᓗ ᐊᖅᑭᐅᒪᒋᐊᒃᑲᓐᓂᕈᑕᐅᔪᒥᑦ ᐃᓱᒪᒧᑦ 
ᐱᓇᓱᐊᕈᓯᐅᓚᐅᖅᑐᒥᑦ ᑕᐃᒃᑯᐊ ᑭᒃᑯᓕᒫᓂᑦ ᐃᖅᑲᓇᐃᔭᖅᑏᑦ ᖃᑐᔾᔨᖃᑎᒌᖏᑦ ᑲᓇᑕᒥ ᐅᑭᐅᖅᑕᖅᑐᒥᐅᓄᑦ 
ᑭᒡᒐᖅᑐᐃᔨᖏᓐᓄᑦ, ᐊᒡᒍᖅᓯᒪᔪᓂᑦ ᐃᓚᐅᖃᑕᐅᔪᑦ ᑲᑎᒪᓂᖃᖅᑎᑕᐅᑎᓪᓗᒋᑦ ᒪᓕᒐᓕᕆᕕᔾᔪᐊᑉ ᓯᓚᑖᓂᑦ 
ᐱᓱᖃᑕᐅᓚᐅᕐᒥᒻᒪᑕ ᑕᐃᒫᓪᓗ ᓄᐊᑦᓯᔪᓐᓇᓚᐅᖅᑐᑦ $30,000ᓗᐊᓂ ᐃᑲᔪᕈᒪᓂᖕᒥᓂᑦ ᐊᒃᓱᕈᓇᑦᑐᒃᑰᖅᑎᓪᓗᒋᑦ ᐱᓱᑉᐸᑦᑐᑦ.  
 
ᐃᖅᑲᓇᐃᔭᖅᑏᑦ ᓱᓕ ᐱᓱᑉᐸᑎᓪᓗᒋᑦ ᐅᓪᓗᓄᒃ 78ᓄᑦ ᑎᑭᐅᑎᓯᒪᓕᖅᑯᒍᑦ, ᑕᐃᒪᐃᖕᒪᓐ ᐃᖅᑲᓇᐃᔭᖅᑏᑦ ᑭᒡᒐᖅᑐᐃᔨᖏᑦ 
ᑐᓴᖅᑎᑕᐅᒃᑲᓐᓂᕈᒪᓪᓗᑎᑦ ᖃᓄᐃᓘᓐᓂᐊᓂᖏᓐᓂᑦ ᐃᖃᓗᓐᓂ ᐃᓪᓗᓕᕆᔨᒃᑯᑦ, ᓄᓇᕗᒻᒥ ᐃᓪᓗᓕᕆᔨᔾᔪᐊᒃᑯ ᐊᒻᒪᓗ 
ᒥᓂᔅᑕᕆᔭᐅᔪᖅ ᓄᓇᕘᒥ ᐃᓪᓗᓕᕆᔨᔾᔪᐊᒃᑯᓐᓄᑦ ᐃᖅᑯᓪᓕᖁᓪᓗᒍ ᐊᒻᒪᓗ ᐃᓕᓴᖅᓯᖁᓪᓗᒍ ᐃᖅᑲᓇᐃᔭᖅᑎᖁᑎᖏᑦ 
ᐃᓪᓕᓇᖅᑑᒋᐊᖏᓐᓂᑦ ᐱᓕᕆᔨᐅᓂᖏᑦ.  ᑕᒪᖕᒥᑦ ᑲᑎᒪᖃᑎᒌᒃᑲᓐᓂᓛᖅᑐᑦ ᐱᓇᓱᐊᕈᓯᐅᓛᖅᑐᒥᑦ ᐃᑲᔪᖅᑎᖃᓪᓗᑎᑦ 
ᐊᖅᑯᑕᐅᒃᑲᓐᓂᔪᓐᓇᖅᑐᒥ, ᑭᓯᐊᓂ ᐃᖅᑲᓇᐃᔭᕝᕕᒃ ᖁᔭᓈᖅᓯᓯᒪᔪᑦ ᐅᓪᓗᓕᐅᖅᑕᐅᓯᒪᔪᓂᑦ ᑕᐃᒃᑯᐊᒎᖅ ᖁᓕᓗ ᒪᕐᕉᒃ 
ᐱᓱᑉᐸᑦᑐᑦ ᓱᓕ ᓂᓪᓕᐊᖏᓐᓇᓗᐊᕐᓂᖏᓐᓄᑦ ᐋᔩᖃᑎᖃᒍᒪᖏᑦᑐᑦ!  ᑭᒡᒐᖅᑐᐃᔩᑦ ᐱᓇᓱᐊᖏᓐᓇᓚᖓᕗᑦ 
ᐊᒃᓱᕉᑎᖃᓪᓗᑎᑦ ᓈᒻᒪᓐᓂᖅᐹᒥᑦ ᐊᖏᖃᑎᖃᒍᒪᓪᓗᑎᑦ ᐱᓕᕆᔨᖁᑎᖏᓐᓄᑦ ᑕᒪᓐᓇᓗ ᖃᔪᓯᔪᓐᓇᖁᓪᓗᒍ.   
 
ᑲᑐᔾᔨᖃᑎᒌᓪᓗᓄᑦ 
 
ᐅᕙᙶᖅᑐᑦ ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ (NEU/PSAC) ᑭᒃᑯᓕᒫᓂᑦ ᐃᖅᑲᓇᐃᔭᖅᑏᑦ ᖃᑐᔾᔨᖃᑎᒌᖏᑦ 
ᑲᓇᑕᒥ ᐅᑭᐅᖅᑕᖅᑐᒥᐅᓄᑦ ᑭᒡᒐᖅᑐᐃᔩᑦ:  ᐸᐅᓗᓯ ᒍᐊᑕᓐ, ᓂᑯᑎᒨᓯ ᓇᐅᔪᒃ, ᔭᐃᓴᓐ ᕉᓵᓐ (ᓄᓇᕘᒥ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᑦ ᐊᙵᔪᖅᑳᖓᑦ) ᐊᒻᒪᓗ ᐳᕌᓐᓯᔅ ᐹᕈᑐᓪᓗ (ᑭᒃᑯᓕᒫᓂᑦ ᐃᖅᑲᓇᐃᔭᖅᑏᑦ ᖃᑐᔾᔨᖃᑎᒌᖏᑦ ᑲᓇᑕᒥ 
ᐅᑭᐅᖅᑕᖅᑐᒥᐅᓄᑦ ᐋᔩᖃᑎᖃᖅᑎ).   
 




